
СТЫЛЬ БІДЭРмАЙЕР У КУЛЬТУРЫ
Фундаментальнай катэгорыяй літаратуразнаўства, мастацтва-

знаўства, лінгвістыкі, эстэтыкі і культуралогіі з’яўляецца стыль. 
У сучаснай гуманітарыстыцы ўзмацняецца культуралагічны сэнс 
стылёвай праблематыкі. Мэтазгодна разглядаць стыль як спосаб 
жыццядзейнасці сумарнага і індывідуальнага суб’ектаў. Ён высту-
пае як устойлівая форма мастацкага самавыражэння, спосаб жыц-
цядзеяння духоўных каштоўнасцей, якасць дадзенай культуры.

Адным з самых спрэчных у культуры з’яўляецца стыль бідэр-
майер. Даследчыцкая думка дыскусійна падае тэорыю бідэрмайера: 
метад, накірунак, спосаб светаўспрымання, мастацкі стыль. Выраз-
на акрэсліць сэнс дадзенай дэфініцыі магчыма пры ўмове комплек-
снага разгляду выяўлення бідэрмайера ў розных відах культуры.

Назва «бідэрмайер» узнікла ад прозвішча літаратурнага пер-
санажа, які ўслаўляе ціхія радасці вясковага жыцця. Базіснымі 
асновамі дадзенага феномена еўрапейскай культуры сталі духоў-
ныя традыцыі бюргерскай пратэстантскай культуры, сацыяль-
ныя фактары эпохі Рэстаўрацыі з ідэяй кансалідацыі манар-
ха і царквы. Тэрмін, які першапачаткова абазначаў нямецкую 
літаратуру 1815–1848 гадоў, з’явіўся пасля адыходу дадзенай эпохі. 
На працягу ХІХ стагоддзя слова «бідэрмайер» мела негатыўны 
сэнс. Як адзначае Дз. Ліхачоў, дадзены стыль успрымаўся як  
«...эклектычны, а таму смешны і без густу» [1, с. 173]. Рэабілітаваны ён 
быў толькі ў пачатку ХХ стагоддзя. Неабходна адзначыць, што семан-
тыка бідэрмайера прайшла эвалюцыю ад атаясамлівання з бюргерскім 
светапоглядам і ладам жыцця да сацыяльнай з’явы, стылю культуры.

Цікавасць да пострамантычнай эпохі актывізавала і інтарэс 
да бідэрмайера. Ён становіцца стылем мэблі і інтэр’ераў, затым 
жывапісу і ўжытковага мастацтва. Найбольш поўна эстэтыка 
бідэрмайера, якая ўяўляе сабой «зніжаны» рамантызм, выявілася 
ў мастацкай літаратуры. У розных мастацкіх формах дадзены 
стыль раскрываецца як сінтэз духоўнага і свецкага, матэрыяль-
нага. Для яго ўласціва цяга да першапачатковых універсальных 
сэнсаў, вытокі якіх у першабытнай культуры: сям’я, дзеці, духоўнае 
ўдасканаленне, цікавасць да прадметаў жыццёвага свету, айкуме-
ны. Такім чынам, бідэрмайер успрымаўся як «пераходная стадыя» 
паміж рамантызмам і рэалізмам, як эпоха, як мастацкі стыль.

У шэрагу навуковых прац абгрунтоўваецца паняцце «стыль 
бідэрмайер» (В. Уласаў [2, с. 122], У. Бранскі [3, с. 482], Дз. Ліхачоў 
[3, с. 172]), хаця даволі складана выбраць універсальнае азначэнне 
стылю, якое б адпавядала шматграннасці паняцця «бідэрмайер». 
Яго гнасеалагічныя вытокі бачаць у папярэдніх мастацкіх сты-
лях. Аднак для сентыменталізму і рамантызму ўласціва эстэты-
зацыя «няшчаснай свядомасці», а для класіцызму – дыдактызм і 
ілюстрацыйнасць, што не актуалізуецца бідэрмайерам. 

Расійскі вучоны М. Бент разглядае бідэрмайер як стыль куль-
туры: «Бідэрмайер – не метад, не перыяд і не накірунак у куль-
турным развіцці, а абазначэнне грамадскай атмасферы, ладу 
жыцця, густаў, пераваг, наканец, вызначанага стылю ў мастацт-
ве і літаратуры. Паняцце «бідэрмайер» не можа замяніць такіх 
прызнаных абазначэнняў метаду і накірунку, як «рамантызм» і 
«рэалізм» [4, с. 288]. Як бачым, стыль культуры вызначае адмет-
насць і развіццё не толькі мастацкай культуры, але і грамадскага і 
сацыяльнага жыцця.

Бідэрмайер – з’ява не толькі агульнаеўрапейскай культуры. 
Яго інтэнцыі характэрныя і для карцін рускіх мастакоў А. Вене-
цыянава, В. Трапініна, Г. Сарокі, для музыкі М. Глінкі, А. Гурыле-
ва, А. Варламава. Канцэпцыю «рускага бідэрмайера» распрацаваў 
Дз. Сараб’янаў [5, с. 17]. Заглыбленнасць бідэрмайераўскай эстэ-
тыкі ў рускай культуры абумоўлена галоўнымі рысамі нацыя-
нальнага менталітэту: саборнасцю, традыцыямі «Дамастроя», па-
наваннем патрыярхальнага ўкладу. Пасля разгрому снежаньскага 
паўстання 1825 года ідэя абмежаванасці прыватнага жыцця, быту 
набылі сацыяльную аснову. 

У рускай культуры бідэрмайер стаў антытэзай «высокім 
жанрам» акадэмічнага класіцызму, «зніжэннем» афіцыйнай 
параднасці. Найбольш запатрабавальнымі для бідэрмайера стано-
вяцца сямейны партрэт, бытавая сцэнка ў інтэр’еры. Нягледзячы 
на стылістычную нейтральнасць, мастацтва бідэрмайера выпраца-
вала ўстойлівыя формы ў афармленні інтэр’ера і мэблі, хаця невы-
разнасць формы, кампазіцыі часта вядзе да размывання жанравых 
межаў. Такім чынам, бідэрмайер разумеюць як з’яву, якая аб’яднала 
розныя віды культуры на вызначаным этапе іх развіцця.

Арганічна ўвайшоў бідэрмайер у беларускую культуру. У пер-
шай палове ХІХ стагоддзя ён стаў рэакцыяй культуры на імперскі 
націск і русіфікацыйную нівеліроўку. Для яго з’яўляецца харак-
тэрным непрыняцце афіцыйнай ідэалогіі, эстэтызацыя матэры-
яльных і духоўных каштоўнасцей як першаасновы існавання. 
Эстэтыка бідэрмайера пазітыўна ставіцца да рэчаіснасці. Паяд-
нанне прыроднага і чалавечага свету з’яўляецца самадастатковай 

каштоўнасцю, неад’емнай умовай цэласнасці. У другой палове 
ХІХ стагоддзя бідэрмайер быў пануючым стылем у мастацкай 
творчасці.

Стыль бідэрмайер спалучае ў адзіную мастацкую традыцыю роз-
ныя школы, але найперш ён развіваўся як адзінства рамантычнай і 
рэалістычнай эстэтыкі. Яго запатрабаванасць ў беларускай культу-
ры абумоўлена спецыфікай нацыянальнага менталітэту, скіраванага 
на захаванне архетыпных асноў культуры, паэтызацыі рэальна-
га існавання чалавека, спасціжэння сэнсу зямных каштоўнасцей, 
імкнення да гарманічных адносін прыроднага і чалавечага свету. На-
цыянальная ідэя сфарміравалася на аснове эстэтыкі і этыкі жыцця.

Бідэрмайераўская паэтыка пазнаецца праз настальгію па 
патрыярхальным ладзе жыцця, праз культываванне мінулага 
веку і парадку, праз апяванне асобных ідылічных адносін паміж 
пакаленнямі дзяцей і бацькоў, паміж рознымі саслоўямі. Ад-
бываецца збліжэнне культурнага ідэалу і штодзённага быцця з 
жыццёвымі клопатамі. Такім настроем прасякнуты пейзажныя 
і бытавыя карціны К. Русецкага, К. Альхімовіча, І. Хруцкага, 
Н. Сілівановіча і іншых. 

Найбольш поўна бідэрмайер выявіўся ў вербальнай творчасці 
В. Дуніна-Марцінкевіча, А. Міцкевіча, А. Ажэшкі. У беларускім 
варыянце бідэрмайера былі з’яднаныя ў арганічным сінтэзе леп-
шыя традыцыі сялянскага і рыцарскага эпасу. Дух народнасці з 
культам гаспадара і абаронцы паяднаны з духам ліцвінізму, які 
базаваўся на рыцарскіх традыцыях: нераспыленне свайго духу ў 
куртуазных забавах, а найперш – годнасць, людскасць, адданасць 
Бацькаўшчыне. Беларускія рамантыкі жылі марай пра адраджэн-
не «ліцвінскага часу», які нашчадкі сарматызму абясцэнілі ў рас-
кошы і марнатраўстве, безадказнасці за сацыяльна-палітычнае 
становішча ў дзяржаве. 

Высока ацэньваў ролю эпохі ліцвінства ў гісторыі духоўнага 
станаўлення беларускай нацыі В. Дунін-Марцінкевіч. У сваіх тво-
рах ён зрабіў акцэнт на такіх маральных каштоўнасцях, як шчы-
расць, спагадлівасць, што былі арганічнымі для людзей вёскі таго 
часу і тых выдатных дзеячоў, якія ў сваіх маёнтках адкрывалі для 
сялянскіх дзяцей школы, скасоўвалі прыгон, будавалі фабрыкі, 
стваралі музеі, тэатры, займаліся збіральніцкай і даследчыцкай 
працай. Нацыянальны склад мыслення пісьменніка выявіўся, 
як у большасці тагачасных мастакоў-жывапісцаў, у звароце да 
універсальнага сімвала беларускай культурнай прасторы – да во-
браза дому. Дакладна адлюстроўваюць асаблівасці, характэрныя 
для стылю бідэрмайер, радкі з вершаванага апавядання В. Дуніна-
Марцінкевіча «Багаславёная сям’я»:

Вы, што змалку прывыклі к жыццю гарадскому
К шляхціцу завітайце як-небудзь старому,
У дом заходзьце яго, дзе жывуць небагата,
У зацішшы вясковым сумленнаю працай,
Дзе не знаюць бязмэтнай раскошы палацаў;
Дарагіх аксамітаў і люстраў няма там.
Дом маленькі ды чысты і поўны спакою,
Мову ўчуеш там, продкі казалі якою.
І там вельмі шануецца звычай даўнейшы,
Не зачыняць дзвярэй, калі прыйдзе бяднейшы.
Завітайце ж у дом, ціхі дом без раскошы... [6, с. 33]

Ствараць будучыню Беларусі – не імперыю, а «дом маленькі ды 
чысты і поўны спакою» – змогуць людзі з чыстай душой. З іх асярод-
ку і выходзяць культурныя лідэры нацыі. Ідэалізацыя ў пісьменніка 
з’яўляецца сродкам каштоўнасна арыентаванай тыпізацыі.

Эстэтызацыя гераічнага мінулага ў беларускіх рамантыкаў 
адыграла вялікую ролю ў фарміраванні патрыятызму, духоўнага 
імунітэту супраць спусташальнага бяспамяцтва роднай гісторыі і 
культуры. Нашчадкі гераічнага ліцвінізму ў творах А. Міцкевіча 
паказаныя як людзі высокай культуры, здольныя да гераічнага 
змагання. У баладах паэта жыве душа беларускай нацыі. Змест 
утапічнага ідэалу акрэсліваецца настальгіяй па «добрым старым 
часам», патрыярхальным ладзе жыцця. 

Трэба адзначыць, што адметнасць беларускага хранатопу ў 
ХІХ стагоддзі, створанага польскамоўнай плынню, вызначаец-
ца суіснаваннем напружанай экспрэсіі бунтоўнага рамантызму 
і пастэльнай суцішанасці бідэрмайера. У беларускай культуры 
ХІХ стагоддзя бідэрмайер адыграў культуратворчую ролю. Ён 
становіцца стылем нацыянальнай культуры. 

Такім чынам, пад паняццем «бідэрмайер» у беларускай куль-
туры неабходна разумець найперш стыль культуры, які становіцца 
пануючым светапоглядам і ладам жыццядзеяння гістарычнага 
суб’екта ў вызначаны храналагічны перыяд.

